
Ibarretxek gizonezkoen «konpromisoa» eskatu du berdintasuna lortzeko 

Jaurlaritzako lehendakariak Berdintasunerako Lege proposamenaren aurkezpenean «hitzetatik ekintzetara pasatzeko garaia» dela aldarrikatu zuen 

LUIS KARLOS GARCIA - GASTEIZ 

Genero arteko berdintasuna lortzeko gizonezkoen «konpromisoa» ezinbestekoa dela adierazi zuen Eusko Jaurlaritzako lehendakari Juan Jose Ibarretxek. Berdintasunerako Lege proposamenaren aurkezpenean mintzatu zen atzo Ibarretxe, Lehendakaritzaren egoitzan egindako jendaurreko ekitaldian. 

«Hemendik aurrera gizonezkoen partaidetza beharko dugu. Bestela, ezinezkoa izango da berdintasuna lortzea. Gizonezkoon konpromisoarekin baino ez da posiblea izango», aipatu zuen Ibarretxek hitzaldiari amaiera emateko. Horretarako gizonezkoek «pauso bat aurrera» eman beharra dutela nabarmendu zuen.Eusko Jaurlaritzak iragan astean onartu zuen lege proiektua. Atzo, berriz, berrehun lagun Ðbatez ere emakumeakÐ elkartu zituen testua gizarteratzeko ekimenean: Eusko Jaurlaritzako sailburu ugari, Gobernua babesten duten alderdietako ordezkariak eta emakume taldeetako kideak izan ziren hitzorduan, besteak beste. Amaieran egin zen ekitalditxoan, Idiazabalgo ikastolako ikasleek berdintasunaren aldeko bertso batzuk kantatu zituzten. 

«Hitzetatik ekintzetara» 

Juan Jose Ibarretxek emakumearekin zerikusia duten alorretan «hitzetatik ekintzetara pasatzeko garaia» iritsi dela esan zuen: «Kontzientzia hartu beharraz gain, praktikan ere aritu beharra daukagu, eta, horrexegatik, lege zein arauak behar ditugu». 

Ildo horretan, Emakunderen «bokazioa» zein den aipatu zuen: «Aurki desagertzea». Nolanahi ere, «genero ikuspegia erroturik ez dagoen bitartean», emakumeen aldeko ekintza positiboari eutsi behar zaiola esan zuen.Eusko Jaurlaritzako lehendakaria argi mintzatu zen lege berriaren alde: «Emakumeen eskubideen sustapenean aurrerapausorik eman ezean, ezin daiteke esan giza garapenik dagoenik». Berdintasunik gabeko mundua «demokraziarik gabea» dela erantsi zuen. 

«Beldurrik ez izateko» deia Atalik atal azaldu zituen Ibarretxek lege egitasmoaren nondik norako nagusiak, eta, berdintasunaren aldeko ekimenak deskribatzean, «beldurrik ez izateko» deia egin zuen zenbait aldiz. Hala egin zuen, adibidez, alderdi politikoetako hautes-zerrendetako parekidetasuna defendatzeko orduan. Emakumeen partaidetza sozio-politikoa bultzatzeko orduan legeak «sendo» joka dezakeela onartu zuen. «Ez izan beldurrik parekidetasunari», aldarrikatu zuen. 

Bide beretik jo zuen, gero, gizonezkoak etxeko lanetan hartu beharreko rola nahiz enpresaburuek kontratazioak egitean izan beharko luketen irizpidea aipatzean. «Emakumeak kontratatzea ez da soilik justizia sozialeko kontua, zerikusi zuzena baitu enpresaren eraginkortasun mailarekin ere», azaldu zuen. 

Legearen «babes zabala» 

Emakundeko zuzendari Txaro Arteaga aritu zen Ibarretxeren aurretik. Legeak «babes zabala» duela esan zuen, eta, «emakume elkarteen mugimenduak» parte hartu duela. 

Arteagak bazter utzi zituen legeari leporatutakoak, asmo adierazpen hutsa baino ez direla dioten kritikak. «Neurriek bidea emango dute herri honetako emakumeek benetan aurrera egin dezaten eta berdintasuna lor dezaten». Emakundeko buruaren ustez, legea «funtsezko tresna» izango da gizon zein emakumeek «etorkizunari berdintasunean heltzeko». 

Ardatzak 

HAUTES-ZERRENDAK 

Lege proiektuaren azken xedapenetako batek dio Eusko Legebiltzarreko nahiz Araba, Bizkai eta Gipuzkoako Batzar Nagusietarako hauteskundeetan emakumeek gutxienez %50 izan beharko dutela alderdi politikoen zerrendetan. Hala izan beharko da sei izeneko multzoetan, eta, beraz, aukera ematen du horrek aurreneko hirurak gizonak izan eta azken hiru tokietan emakumeak joateko (emakume-talde batzuk ez daude ados eta emakume nahiz gizonak tartekatuta joateko eskatu dute). 

BABESLEA 

Berdintasuna Defendatzeko Babeslea sortuko da. Arartekoaren antzeko zerbait izango da, baina gizon eta emakumeen arteko berdintasunarekin zerikusia duten alorretan aritzeko. Ikerketak nahiz gomendioak egingo ditu, indarkeriaren biktimentzako sorospen lanak sustatzeaz gain. 

INDARKERIA 

Arreta berezia emango zaio emakumeen aurkako indarkeriari aurre egiteko atalari. Tratu txarrak jasaten dituzten emakumeentzat harrera etxebizitzak nahiz gizarte zerbitzuak ziurtatuko dira. Era berean, arazoaren ikerketa, biktimekin diharduten langileen trebakuntza nahiz prebentzioa hobetzeko lanak bultzatuko dira. Legeak sendotu egin nahi du gaur egun dauden baliabideen sarea, eta, esaterako, bermatuko da Araban, Bizkaian nahiz Gipuzkoan egunean 24 orduko harrera zerbitzua izatea. 

diru laguntzak 

Berdintasunaren aurka aritzeagatik zigortutako enpresek ez dute administrazio publikoen diru laguntzarik jasoko hiru urteko epean. Gainera, Berdintasuna Defendatzeko Babesleari oztopoak jarri nahiz legearen zenbait printzipio urratzen dituenak zenbait isun pagatu beharko ditu. 

ADMINISTRAZIOA 

Legearen helburu nagusietako bat Araba, Bizkai eta Gipuzkoako administrazio publikoetan berdintasunaren aldeko irizpideak sendotzea da. Horretarako, adibidez, Berdintasunerako Unitateak sortuko dira Eusko Jaurlaritzako sail bakoitzean, Administrazioan egin beharreko lanak sustatu eta koordinatzeko. Unitateok nahikoa diru izango dutela ziurtatuko da. 

KONTRATAZIOAK 

Enpresa berrietako kontratazioetan berdintasunaren aldeko irizpideak aintzat hartzen diren aztertuko da. Gainera, emakumea hobetsiko da %40 baino gutxiago dauden administrazio publikoetako mailetan, trebakuntzaz gizonaren pare badago behintzat.
